
প্রভূত প্রভাবে দোঁহে দেখায়ে আঁধার,

বর্ষি অস্ত্র পরস্পর বিজলিত বিভা,

ঘোর হুহুঙ্কারে দিক আকুল করিয়া।

অস্থির হইল দোঁহে দোঁহাকার বাণে।

বিস্ময় মানিয়া মুণ্ড তবে গৌরী তেজে,

কহিতে লাগিলা মনে;—"ধন্য নারীকুল।

এবে, ধন্য ছিল সেই লোক, যে লোকেতে

এ ললনা ছিল পরলোকে; ধন্য পুনঃ

হবে সেইজন, যারে প্রেম আলিঙ্গনে

তোষিবে এ সুহাসিনী মধুর সম্ভাষে।

আমাকেও ধন্য বলি, হেরিলাম চোখে

হেন বীর্য্যবতী নারী, রূপের গৌরব।

ধিক্কার আমাকে পুনঃ, নিবাতে উদ্যত

আমি, জগতের মনঅভিরাম আলো,

বিলোপিতে ধরণীর অধরের হাসি,

বধিতে উদ্যত আমি হেন মহিলারে।

যাহোক দেখাতে হলো ইহারে বারেক

অসুর কুলের বল; হেলা করি আর

অস্ত্রের আঘাত অঙ্গে সহিতে না পারি।”

বর্ষিতে লাগিলা বীর অনর্গল বাণ,

বাণের নির্ঝর যেন ঝরায়ে ছিলায়।

কভু বা ত্যজিয়া ধনু ছেড়ে মহারোষে

